
TAʼLIM TASHKILOTI 
RAHBARLARINING 
KASBIY ETIKASI VA 
MADANIY SALOHIYATINI 
SHAKLLANTIRISH OMILLARI
Qodirova Fotima Rashidovna
MTTDMQTMOI Maktabgacha taʼlim metodikasi kafedrasi professori, 
pedagogika fanlari doktori

Annotatsiya: Ushbu maqolada maktabgacha taʼlim tashkiloti rahbarlarining kasbiy etikasi va madaniy salohiyatini shakl-
lantirishga taʼsir etuvchi asosiy omillar tahlil qilingan. Jahon tajribasi va milliy amaliyot asosida rahbarlarning axloqiy qadri-
yatlari, masʼuliyati, kasbiy munosabati, kommunikativ madaniyati hamda tashkilotdagi maʼnaviy muhitni shakllantirishdagi 
oʻrni yoritilgan.

Kalit so‘zlar: maktabgacha taʼlim, rahbarlik etikasi, kasbiy madaniyat, madaniy salohiyat, taʼlim muassasasini boshqa-
rish, axloqiy qadriyatlar, kommunikativ madaniyat, maʼnaviy muhit.
Abstract: This article analyzes the key factors influencing the development of professional ethics and cultural potential 
of preschool educational institution leaders. Based on international experience and national practice, the article highlights 
the role of leaders in shaping moral values, responsibility, professional attitude, communicative culture, and the spiritual 
atmosphere within the organization.

Key words: preschool education, leadership ethics, professional culture, cultural potential, management of educational 
institutions, moral values, communicative culture, spiritual environment.
Аннотация: В данной статье проанализированы основные факторы, влияющие на формирование профессио-
нальной этики и культурного потенциала руководителей дошкольных образовательных организаций. На основе 
международного опыта и национальной практики раскрыта роль руководителей в формировании нравственных 
ценностей, ответственности, профессионального отношения, коммуникативной культуры и духовной атмосферы 
в учреждении.

Ключевые слова: дошкольное образование, этика руководства, профессиональная культура, культурный потен-
циал, управление образовательным учреждением, нравственные ценности, коммуникативная культура, духовная 
среда.

KIRISH
Bugungi kunda maktabgacha taʼlim tizimida amalga oshirilayotgan islohotlar taʼlim sifati bilan bir qatorda 

rahbar kadrlarning kasbiy va madaniy salohiyatiga yuqori talab qoʻymoqda. Xususan, maktabgacha taʼlim tash-
kiloti rahbari nafaqat boshqaruvchilik vazifalarini samarali amalga oshiruvchi mutaxassis, balki yuksak axloqiy 
qadriyatlarga ega, madaniyatli va ijtimoiy javobgarlikni his qiluvchi shaxs boʻlishi lozim.

Rahbarlarning kasbiy etika meʼyorlariga rioya qilishi, tashkilotda sogʻlom maʼnaviy muhitni shakllantirishi, 
xodimlar va ota-onalar bilan madaniyatli muloqotga kirishishi ularning boshqaruv samaradorligini belgilovchi 
muhim omillardan biri hisoblanadi. Shu nuqtayi nazardan, rahbarlarda kasbiy etika va madaniy salohiyatni 
shakllantirishga taʼsir qiluvchi omillarni oʻrganish muhim ilmiy-amaliy ahamiyat kasb etadi.

Boshqaruv jarayonida etika masalalari alohida oʻrin egallaydi. Rahbarlar boshqaruvning maʼnaviy oʻlchov-
lari va etik tamoyillaridan kelib chiqadi. Bundan tashqari, ularning faoliyati rahbar shaxsiga xos fazilatlar hamda 
ishlab chiqarishdan tashqari sohalarda amal qilinadigan etika kodekslari bilan belgilanadi.

MAVZUGA OID ADABIYOTLAR SHARHI
Respublikamizda maktabgacha ta’lim sohasini rivojlantirish, maktabgacha ta’lim tashkilotlarida ta’lim- 

tarbiya sifatini oshirish va metodik jihatdan boyitishga qaratilgan ko‘plab ilmiy tadqiqot ishlari olib borilgan.

A.V. Shin O‘zbekiston Respublikasida maktabgacha ta’lim tizimini rivojlantirish va uning samaradorligini 
oshirishning tashkiliy-pedagogik asoslari bo‘yicha ilmiy tadqiqot ishini olib borgan. U o‘z tadqiqotlarida maktab-
gacha ta’limda shaxsga yo‘naltirilgan yondashuv – bu individual metodlar orqali bolada ma’lum bir kompetensi-
yalarni shakllantirish va rivojlantirishga qaratilgan pedagogik faoliyatdir, degan fikrni ilgari surgan.

Ta’lim sifatini ta’minlashga qo‘yilgan talablar O‘zbekiston Respublikasining me’yoriy-huquqiy hujjatlarida 
belgilab berilgan. Jumladan, O‘zbekiston Respublikasining 2020-yil 23-sentyabrdagi “Ta’lim to‘g‘risida”gi 
637-son1 Qonunining 8-moddasida quyidagilar qayd etilgan: maktabgacha ta’lim va tarbiya bolalarni o‘qitish 
va tarbiyalashga, ularning intellektual, ma’naviy-axloqiy, etik, estetik va jismoniy jihatdan rivojlanishiga, 
shu ningdek, bolalarni umumiy o‘rta ta’limga tayyorlashga qaratilgan ta’lim turi hisoblanadi. Ushbu qonunda, 
shuningdek, maktabgacha ta’lim va tarbiya olti yoshdan yetti yoshgacha bo‘lgan bolalarni boshlang‘ich ta’limga 
bir yillik majburiy tayyorlashni ham nazarda tutishi belgilab qo‘yilgan.

TADQIQOT METODOLOGIYASI
Bozor sharoitida faoliyat yuritayotgan rahbar va mutaxassislar oldiga qatʼiy talablar qo‘yiladi. Ular yuqori 

ishbilarmonlik va axloqiy fazilatlarga ega bo‘lishi, tadbirkorlik qobiliyatiga, ahil jamoa tashkil etish va mehnat 
jamoasi bilan davlat manfaatlarini uyg‘unlashtira olish salohiyatiga ega bo‘lishi kerak. Zamonaviy rahbar 
yuqori malakaga ega, istiqbolni ilg‘ay oladigan, iqtisodiy fikrlashga va samarali xo‘jalik yuritishga qodir bo‘lishi, 
shu ningdek, shaxsiy intizomga ega, topshirilgan vazifalarga mas’uliyat bilan yondashadigan, g‘oya to‘plash va 
uni hayotga tatbiq etishda tashabbuskor, chiqishimli va ishbilarmon bo‘lishi zarur.

Rahbar doimo xotirjam, o‘ziga ishongan, tashabbuskor va zarurat tug‘ilganda tavakkal qila oladigan shaxs 
bo‘lishi kerak. Javobgarlikdan qo‘rqish – bu kuchsizlik belgisi. Javobgarlikdan cho‘chiydigan inson rahbar bo‘la 
olmaydi. Rahbar o‘z qo‘l ostidagilar bilan shunday munosabat o‘rnatishi lozimki, ular hech qanday to‘siqsiz 
maslahat uchun uning huzuriga kira olsin. Rahbar o‘z xodimlarini yaxshi tanishi, ular bilan suhbatlashishi, 
ularning qobiliyati, bilimi va malakasi egallab turgan lavozimiga mos kelishini, shuningdek, ushbu bilim, qobiliyat, 
malaka va axloqiy fazilatlardan tashkilot manfaatlari yo‘lida yetarlicha foydalanilayotganini aniqlashi kerak.

Obro‘ga ega bo‘lmasdan turib muvaffaqiyatli rahbarlik qilish mumkin emas. Ammo obro‘ kuch bilan emas, 
balki ish sifati bilan, shaxsiy namuna, faoliyatdagi talabchanlik, qat’iyat va doimiy bilim orqali hosil bo‘ladi. 
Boshqaruv san’atini egallamagan rahbar qabul qilinayotgan qarorlarning samaradorligini ta’minlay olmaydi. 
Shu bilan birga, rahbarlik fazilatlari tug‘ma emas, balki mehnat jarayonida shakllanadi.

Maktabgacha ta’lim tashkiloti rahbari nafaqat boshqaruvchi, balki pedagogik jamoaning ma’naviy yetak-
chisi hamdir. Uning kasbiy etikasi va madaniy salohiyati tashkilotdagi umumiy ma’naviy muhit, xodimlar o‘rtasi-
dagi munosabatlar, ota-onalar bilan aloqalar hamda bolalarga bo‘lgan munosabat va ta’lim-tarbiya jarayoniga 
bevosita ta’sir ko‘rsatadi.

Rahbarning kasbiy etikasi deganda uning ishga bo‘lgan mas’uliyati, adolat, halollik, insof, shaffoflik va 
ishonchlilik kabi xulqiy normalarga amal qilishi tushuniladi. Bunday qadriyatlar tashkilotdagi ish jarayonlarini 
tartibga soladi va mehnat intizomini mustahkamlaydi.

Madaniy salohiyat esa rahbarning umumiy madaniyati, axloqiy va estetik bilimi, jamoa bilan muloqotda 
madaniyatli bo‘lishi, har xil vaziyatlarda madaniy yondasha olishi, shuningdek, madaniy meros va milliy qadri-
yatlarga hurmat bilan munosabatda bo‘lishi orqali namoyon bo‘ladi.

“Madaniyat” tushunchasi rivojlanish darajasining umumlashtiruvchi ko‘rsatkichi bo‘lib, keng ma’nolarni 
qamrab oladi. Masalan, jamiyat madaniyati, shaxsiy madaniyat yoki inson faoliyatining muayyan yo‘nalishlariga 
xos madaniyat haqida so‘z yuritish mumkin.

Boshqaruv madaniyati ayniqsa muhim o‘rin tutadi. Insoniyat o‘z taraqqiyotida ulkan boshqaruv tajribasini 
jamlagan. Bozor munosabatlari sharoitida bu tajriba boshqaruv samaradorligini oshirishga xizmat qilishi zarur. 
Boshqaruvning shakllanishi va rivojlanishi, eng avvalo, boshqaruv madaniyati darajasining yuksalishi bilan 
bog‘liq. Chunki boshqaruvning yo‘llari, usullari, vosita va uslublarini tanqidiy tahlil qilish orqali ularning eng 
samaralilari ajratib olinib, jahon tajribasida tatbiq etiladi.

Boshqaruv madaniyati inson madaniyatining tarkibiy qismi bo‘lish bilan birga, o‘ziga xos xususiyatlarga 
ham ega. Madaniyatga ega bo‘lish rahbar uchun nafaqat zarur, balki shartdir. Chunki har bir tashkilotning bo‘lin-
malari samarali ishlashi uchun uning xodimlari yuksak madaniyat egasi bo‘lishi zarur. Boshqaruv madaniyati 
darajasi rahbarlar va xodimlar madaniyati, boshqaruv jarayonining madaniyati, texnika va mehnat sharoitlari 
orqali baholanadi.

Boshqaruv madaniyati unsurlarining xilma-xilligi boshqaruv jarayonida turli me’yorlarga – axloqiy, huquqiy, 
iqtisodiy, tashkiliy, texnik va estetik me’yorlarga rioya qilish zaruratini yuzaga keltiradi.

1  https://www.lex.uz/uz/docs/-5013007

anglash, insonlar o‘rtasida hurmat, vijdonlilik, haqiqatgo‘ylik, kamtarlik kabi fazilatlarni o‘z ichiga oladi. Boshqa-
ruvda axloqiy me’yorlarga rioya qilish rahbarning madaniy darajasi yuqoriligini ko‘rsatadi.

Boshqaruv madaniyatida rahbar quyidagilarga e’tibor qaratishi lozim: har bir rahbar ta’lim tashkilotini rivoj-
lantirish muammolarini hal etishda ijtimoiy hamkorlik faoliyatini amalga oshiradi. U davlat va nodavlat tashkilot-
lari, ishlab chiqarish vakillari bilan samarali muzokaralar olib borishi, natijaga erishish uchun muloqot madani-
yati, suhbat va muzokara yuritish texnikasi va ko‘nikmalarini yaxshi egallagan bo‘lishi zarur.

Eng asosiy narsa – suhbatdoshning qiziqishini uyg‘ota olishdir. Buning uchun boshqa muassasalar tajrib-
asini tilga olish, ularning yutuqlarini tan olish, ijobiy fikr bildirish kabi usullar qo‘llaniladi.

TAHLIL VA NATIJALAR
Muzokara va suhbat olib borish texnologiyasi. Odatda biror kishi tomonidan qabul qilingan qarorga bosh-

qalar rozi bo‘lishi oson emas. Insonlar ularga taalluqli qarorlarni qabul qilish jarayonida ishtirok etishni xohla-
shadi, biroq tayyor holatda taklif etiladigan qarorlarga odatda shubha bilan qarashadi. Shuning uchun muzo-
kara jarayonida insonlar odatda taklifga nisbatan ikki yo‘lni ko‘radi: yumshoqlik yoki qat’iylik. Muzokaralarda 
ikkinchi standart strategiya – murosaviy yondashuv bo‘lib, bu yondashuvda qat’iylik va yumshoqlik o‘rtasida 
muvozanat saqlash, ya’ni maqsadga erishish bilan birga, insoniy munosabatlarni buzmaslik maqsad qilingan 
bo‘ladi. Muzokaralarni olib borishning uchinchi yo‘li – prinsipial muzokaralar uslubidir. Bu uslubda muzokara-
ning mazmun va mohiyati qat’iy tarzda ko‘rib chiqiladi, biroq ishtirokchilar o‘rtasidagi munosabatda yumshoq va 
madaniyatli yondashuv saqlanadi. Ushbu yondashuv adolatli bo‘lib qolish, natijaga erishish va shu bilan birga 
odob doirasida harakat qilish imkonini beradi.

Quyidagi harakatlar muzokara ishtirokchilarining uch xil yondashuvini shakllantiradi: birinchi yondashuv 
– tomonlar o‘rtasidagi qarama-qarshilikka asoslanadi. Har bir tomon o‘z pozitsiyasini saqlab qolishga intiladi. 
Bunday holatda asosiy prinsip “kim-kimni” yoki “arqon tortish” tarzida bo‘ladi. Agar kelishuvga erishilsa ham, bir 
tomonning “yutug‘i” boshqa tomonda “qasd” tuyg‘usini uyg‘otadi. Ikkinchi yondashuv – birinchisining teskari-
sidir. Unda tomonlar do‘stona pozitsiyani egallaydi. Kuchsizroq tomon sherik tomonidan iliqlik kutib, o‘zini xush-
omadgo‘y ohangda tutadi. Amaliyotda bu yondashuv kam uchraydi. Uchinchi yondashuv – tomonlar o‘zaro 
maqbul qarorni izlash zaruriyatini anglashga asoslanadi. Tomonlar birgalikda holatni tahlil qiladi, har ikki tomon 
manfaatlariga mos keluvchi yechimni topishga harakat qiladi. Bunda umumiy ishning “yutug‘i” keyinchalik 
shaxsiy manfaatlarni amalga oshirish imkoniyatini yaratadi. Tomonlarning shaxsiy manfaatlari ongli ravishda 
umumiy maqsadga bo‘ysundiriladi. Bu yondashuv “muammoni hamkorlikda tahlil qilish” deb ataladi.

Rahbar muloqot jarayonida quyidagilarga e’tibor berishi lozim: kishilar bilan munosabatlarda ularning ismi 
va sharifini yodda saqlash va suhbat davomida takrorlab turish lozim. Bu suhbatdoshga yoqimli ta’sir ko‘rsatadi. 
O‘zaro munosabatlarda tabassum qilish kerak. Ochiq yuz, samimiyat va yengil tabassum atrofdagilarda sizga 
nisbatan ishonch uyg‘otadi. Afsuski, rahbarlar va o‘qituvchilar orasida noto‘g‘ri qarash mavjud: “agar pedagog 
o‘quvchilarga, direktor esa o‘qituvchilarga tabassum qilsa, ular keyin ‘boshga chiqib oladi’,” degan fikr yuritiladi. 
Ko‘plab kuzatuvlar ushbu fikrning asossizligini tasdiqlaydi. “Oltin so‘z” uslubi. Maqtov (kompliment) – bu inson-
ning ijobiy fazilatlari haqida ijobiy fikr bildirgan holda, ularga ozgina kuchaytirib baho berishdir.

XULOSA VA TAKLIFLAR
Xulosa qilib aytganda, maktabgacha taʼlim tashkilotini samarali boshqarish uchun rahbarning kasbiy etikasi 

va madaniy salohiyati yuqori darajada bo‘lishi zarur. Bu esa nafaqat tashkilotning ichki muhitiga, balki bolalarni 
har tomonlama rivojlantirishga qaratilgan taʼlim-tarbiya jarayoniga ham ijobiy ta’sir ko‘rsatadi. Shu bois, ushbu 
omillarni inobatga olgan holda rahbarlarni tayyorlash va qayta tayyorlash tizimini takomillashtirish lozim.

